
Utdanningsutvalet 05.09.2013

Anonym retting av prøver våren 2013

Bakgrunn

I sak Ud-6/12 om anonym retting av prøver gjorde utdanningsutvalet slikt vedtak;

1. Utdanningsutvalet ber skolane som ei prøveordning å gjennomføre anonym 
retting av ei heildagsprøve i faga Vg3 norsk og Vg1 engelsk for og å førebu 
elevane til eksamen.

2. Det skal leggast fram ein rapport om gjennomføring for utvalet i 2013.

Om vurdering

I kapittel 3 i forskrift til opplæringslova vert føresetnadene for individuell vurdering 
i vidaregåande opplæring fastsett. Kapitlet inneheld generelle føresegner om 
føremålet, retten og grunnlaget for vurdering og om undervegsvurdering og 
sluttvurdering (standpunkt/eksamen); 

Om formålet, retten og grunnlaget, jf. forskrifta §§ 3.1 -3.3

Formålet med vurdering i fag er å fremje læring undervegs slik at god 
tilbakemelding og rettleiing skal gjere at elevane kan arbeide målretta med faga for 
å utvikle kompetansen sin.

Retten til vurdering inneber at eleven skal vite kva som er kompetansemåla i faga 
og kva som blir lagt vekt på i vurderinga av dei faglege prestasjonane. Dei 
kjenneteikna for måloppnåing som ligg til grunn for vurdering i fag, er grunnlaget 
for at faglæraren kan vurdere elevane sin kompetanse og for å gi rettleiing. 

Elevane skal vere godt kjend med dei føresetnadene som elles ligg til grunn i 
vurdering i fag, t.d. stort fråvær kan føre til at læraren ikkje har godt nok 
vurderingsgrunnlag i faget. 

Om undervegsvurdering, jf. forskrifta §§ 3.11-3.13

Undervegsvurdering skal brukast i elevane sin læreprosess og vere eit verkty for 
faglæraren til å tilpasse opplæringa. Undervegsvurdering skal difor gi ein 
informasjon til kvar elev slik at han/ho sjølv har eit grunnlag for å arbeide med si 
faglege utvikling. 
Undervegsvurderinga skal vere løpande og systematisk og kan vere både munnleg 
og skriftleg. Forskrifta fastsett at eleven minst éin gong kvart halvår skal ha ein 
samtale med kontaktlæraren om si utvikling i høve til kompetansemåla i faga. Like 
viktig er det at faglæraren har god kontakt med elevane slik at dei får rettleiing 
som gjer at dei kan arbeide målretta med fag.

Dato: Referanse: Vår saksbehandlar:

14.08.2013 49823/2013 Sverre Hollen



Side 2

Om sluttvurdering, jf. forskrifta §§ 3.17-3.18

Standpunktkarakteren skal ha eit breitt vurderingsgrunnlag som samla viser 
kompetansen eleven har i faget.  Eleven skal bli gjort kjend med kva det er lagt 
vekt på i fastsetjinga av hennar eller hans standpunktkarakter.

System for oppfølging av undervegsvurdering og sluttvurdering

For å leggje til rette for at faglærarane og kontaktlærarane skal ha moglegheit til 
ha god kommunikasjon med elevane sine og ha ein løpande kontakt med elevar og 
føresette om vurdering i fag og i orden og åtferd, har  fylkeskommunen i fleire år 
brukt det digitale web-verktyet SkoleArena.  I tillegg vert og læringsplattformen 
Classfronter brukt til å formidle informasjon, arbeidsoppgåver i fag, veke- og 
arbeidsplanar og ut- og innlevering av oppgåver. Med desse digitale verktya kan 
faglærarane følgje opp elevane sine i fag og gi rettleiing slik at kvar einskild skal 
kunne utvikle seg fagleg.   

Uttale om vurdering/anonym retting

./. I vedlegg 1 er fylkesmannen sitt svar på Utdanningsforbundet sin førespurnad om 
ei vurdering av vedtaket i sak Ud-6/12 om anonym retting av prøver.
Vedlegg 2 er ein uttale frå Utdanningsforbundet Ålesund om anonym retting av 
prøver

Gjennomføring og anonymisering

Fylkesutdanningssjefen sendte ut følgjande melding til skolane om gjennomføringa;

1. Elevane blir anonymisert ved at dei får eit kandidatnummer (som ved 
eksamen). Prøvane vert retta og karaktersett av ein faglærar. Deretter blir 
det administrativt kopla kandidatnummer og namn.

2. Er det fleire klassar på skolen som skal gjennomføre terminprøve i faga, skal
administrasjonen sørgje for ei organisering av retting og karaktersetting slik 
at klassane vert bytta om mellom faglærarane, eventuelt at faglærarane får 
rette tilfeldige kandidatnummer.

3. Skolane skal gi ei kort oppsummering av gjennomføringa og resultat til 
fylkesutdanningssjefen.

Dette grunnlaget skulle sikre ein god gjennomføring der elevane vart anonymiserte.

Rapportering – ei samanfatning

Organisering 

I rapportane frå skolane melder dei at anonymisering er gjort ved bruk av 
kandidatnummer slik som ved eksamen elles. Dette sikrar anonymitet begge vegar, 
eleven veit ikkje kven som rettar og faglærar veit ikkje kven eleven er.
Mange skolar brukte elektroniske verkty liknande dei som vert brukt ved digital 
eksamen.

Sjølv om ein gjennomfører metodikken som eksamen, er det ikkje til å unngå at ein 
bruker ekstra tid til å administrere ei ordning med anonyme prøver.

Resultat 

Generelt melder alle skolane at det ikkje er signifikante avvik mellom anonym 
retting og dei ordinære prøvesituasjonane når ein i etterkant får opplyst eleven sitt 
namn.

Det er og gjort samanlikning av prøvekarakteren med termin1-karakteren, avviket 
var ikkje signifikant, det vert rapportert om eit gjennomsnittleg avvik mellom 0,3-
0,5 karakterpoeng for dei to faga og for ulike utdanningsprogram. Slike avvik er 
normalt om ein ser termin1-karakteren i høve til standpunktkarakter og eksamen.  

Det finst nokre få einskildtilfelle der karaktervariasjonen er på ein heil karakter, 
ikkje ulikt det ein har ved den nasjonale eksamen i norsk og engelsk. 
Det har vært svært få klagar på karakteren som er sett ved heildagsprøvene.

Gjennomføring

Alle skolane og fagmiljøa er svært kritisk til tidspunktet og val av fag for 
gjennomføring av heildagsprøvene. Dei valde faga har nasjonal eksamen. Tida før 
eksamen må brukast til å rettleie elevane for å førebu dei. Difor vart pålegget om 
gjennomføring av anonym retting som siste prøve før eksamen svært uheldig fordi 
vurderinga ved anonym retting vart teken ut av den normale samanhengen med 
undervegsvurdering og rettleiing av elevane.

Prøver med anonym retting er i sin natur eksamenslik, eleven får ein karakter utan 
noko særleg utfyllande kommentarar utanom dei vurderingskriteria som ligg til 
grunn.

Om anonym retting

Sjølv om det er ulikt syn på anonym retting er skolane og fagmiljøa i all hovudsak 
positiv til å bruke anonym retting i vurderingsarbeidet, både for å utvikle fagmiljøa 
på skolane og i eige vurderingsarbeid. På mange skolar er det allereie ein del av 
lærarane sitt vurderingsarbeid å bytte på elevgrupper for å utvikle 
vurderingsarbeidet saman med andre kollegaer. Denne type kompetanseutvikling 
er svært viktig for fagmiljøa på skolane og for arbeidet i fylket sine fagnettverk. 

Skolane ønskjer å velje tidspunkt sjølv , trinn og fag ut frå eit systematisk og 
planlagt vurderingsarbeid av elevane gjennom skoleåret.

Avgjerande for kvaliteten på skolen sitt arbeid når det gjeld “vurdering for læring” 
er likevel den faglege dialogen mellom faglærar og elev. Denne dialogen er 
grunnlaget for at eleven skal kunne utvikle seg fagleg. Elevane har ulike 
læringsstrategiar og difor er vurderingsdialogen mellom faglærar og elev viktig for 
og å skape motivasjon for læringsarbeidet.

Vurdering

Dei føresetnadene som ligg til grunn i lov og forskrift når det gjeld vurdering av 
elevar er innretta slik at rettleiing om eleven sin faglege utviklinga er sentral i 
vurderingsarbeidet. Difor må faglærar ha god kjennskap til både elevane sine 
læringsstrategiar, arbeidsmetodar og prestasjonar. Det betyr at anonym retting 
berre kan vere eit supplement i vurderingsarbeidet.  

På grunnlag av dei anonyme prøvene i norsk og engelsk våren 2013 er det ikkje 
noko som tyder på at vurdering og karaktersetting ikkje blir gjennomført på ein 
profesjonell og rettferdig måte. 

Anonym retting skal bidra til å utvikle vurderingspraksisen i dei ulike fagmiljøa, 
men kan ikkje ha eit omfang som gjer at vurderingsarbeidet etter intensjonane i lov 
og forskrift ikkje vert gjennomført, det vil kunne føre til at elevane ikkje får god nok 
rettleiing til å utvikle seg i dei ulike faga. Anonym retting kan difor berre vere eit 
supplement til å utvikle vurderingsarbeidet i skolen, metoden kan vere en plattform 
for fagleg drøfting av vurderingskriteria og for å utvikle vurderingskompetansen 
saman med andre i fagmiljøet, både på den enkelte skolen og i fagnettverka i 
fylket.  

Mange fagmiljø på skolane bruker allereie anonymisert retting/kollegaretting av 
prøver, nettopp for at ein saman skal utvikle vurderingskompetansen og -kriteria i 
fag. T.d. har fagnettverket i norsk på felles fagdagar brukt anonymiserte 
karaktersette stilar til ny retting og vurdering. Dette er og den metoden som 
Utdanningsdirektoratet no har innført til skolering av norsksensorane på Vg3. På 
denne måten utviklar sensorkorpset ein felles standard for kjenneteikn på 
måloppnåing. 

På kursdagen for framandspråk den 14. august var og denne metodikken ein
vesentleg del av kurset.

Mange av faga, spesielt innafor yrkesfag, har ein samansett vurderingsform, med 
både innslag av skriftlege, munnlege og praktiske ferdigheiter.  Anonyme prøver vil 
difor i mange tilfelle ikkje vere tenleg som ei vurderingsform i fag.

Bruken av anonym retting må difor inngå i eit systematisk og planlagt 
vurderingsarbeid i skolen. Difor må både omfang og tidspunkt for gjennomføring av 
prøver med anonym retting bli fastsett av avdelingane/fagmiljøa på kvar enkelt 
skole.

Ein kan bruke same opplegg som ved eksamen for å gjennomføre prøver med 
anonym retting.  Det betyr at sjølv om ein har gode rutinar for 
eksamensgjennomføring så vil prøver med anonym retting krevje ekstraarbeid for 
administrasjon og leiing. I ein elles travel skolekvardag vil det difor vere avgrensa 
kva slags omfang anonyme prøver kan ha, t.d. 1 gong kvart skoleår. 

Forslag til vedtak:

Utdanningsutvalet ber om at anonym retting av prøver vert brukt i skolane sitt 
systematiske arbeid og planlegging av vurderingsarbeidet i fag, og at 
vurderingsarbeidet vert ein del av skolen sin rapportering i samband med 
kvalitetsmeldinga.

Sverre Hollen
fylkesutdanningssjef

Vedlegg
1 Anonym retting av prøver - vedlegg 1
2 Anonym retting av prøver - vedlegg 2


